
Демократиялық мемлекет құру жолына 
түскен Қазақстан Республикасының мемлекеттік 
құрылымындағы соңғы он бес жылда жүзеге 
асырылған сапалы өзгерістер мемлекеттің 
құқықтық жүйесін қалыптастыру мен басқару 
нысанын нығайтуда өзіндік бір сара жолға қадам 
басып келеді. Себебі, кез келген мемлекет үшін 
Негізгі Заңның маңызы зор. Әр елдің Конститу-
циясы заң ғылымының негізі және қайнар көзі 
болып табылады. Ал, мемлекеттік тәуелсіздігін 
жариялап, дербес, зайырлы жаңа қоғамдық 
құрылыстың негізін қалай бастаған жас 
Қазақстан мемлекеті үшін Негізгі Заңның қай 
бағытта, қандай мазмұнда жазылып, іске асыры-
луы тіпті де аса қажеттілік екені белгілі. Осындай 
қажеттіліктерді игеру мақсатында қолданыстағы 
Негізгі Заңға өзгерістер мен толықтырулар 
енгізу арқылы конституциялық реформаның 
жүзеге асырылып келе жатқаны белгілі. Осы 
барыста ел Президенті Н.Назарбаевтың: «Біз 
өзіміздің қазақстандық даму жолымызбен 
жүріп келеміз, осы жолмен жүруді қажет деп 
тапқанбыз. Біз біреудің дайын көшірмесін 
алуға ұмтылмай, еліміз бен халқымызға қажетті 
дегендерді ғана, жетілдіре пайдаланудамыз» [1] 
деген бағдарламалық сөзін басшылыққа алып 
қарастырғанда, Қазақстан Республикасының 
1995 жылғы Конституциясының республикалық 
референдумда жалпы халықтық дауыс беру 
жолымен қабылдануы, сонымен бірге уақыт 
талабына орай конституциялық реформа 
жүргізу Қазақстанның құқықтық мемлекет 
құру жолындағы қазіргі кезеңіне сай келетін 
конституциялық құрылыстың жаңа сатысында 
тұрғандығын айғақтайды. 

Себебі, Қазақстан Республикасының 
Президенті - Елбасы Н.Ә. Назарбаевтың 
2012 жылғы «Қазақстан-2050»: стратегиясы 
қалыптасқан мемлекеттің жаңа саяси бағыты» 
атты Қазақстан халқына Жолдауында «қоғам 

Дәулетханова Әсия Әлімғазықызы,
ҚР Заң шығару институты Құқықтық мониторинг орталығы 
талдау және құқықтық мониторинг секторының 
аға ғылыми қызметкері, заң ғылымдарының кандидаты

ҚАЗАҚСТАН РЕСПУБЛИКАСЫ КОНСТИТУЦИЯСЫ – 
ЗАҢ ҒЫЛЫМЫН ДАМЫТУ МЕН 

ҚОҒАМДЫ РЕФОРМАЛАУДЫҢ НЕГІЗІ 

әрбір қадам басқан сайын демократияландыру 
мен адам құқықтары саласындағы ең жоғары 
стандарттарға жақындап келеді» және «осы 
мақсатта жаңа 2013 жылдың өзінде ұлттық 
құқықтық жүйені жаңғыртудың кезекті кезеңін 
бастау керек. Заңнама тек ұлттық мүдделерді 
ғана қорғап қана қоймай, қарқынды дамып 
отырған халықаралық құқықтық ортамен де 
үйлесуге тиіс. Үкіметке жария, сондай-ақ жеке 
құқықтың барлық базалық салаларында біздің 
құқық жүйеміздің бәсекелестігін арттыру 
жөнінде жүйелі шаралар қабылдауды тапсыра-
мын» [2] - деген тұжырымдары арқылы ұдайы 
жаңғырту үдерісінің мемлекеттің эволюциялық 
даму жолында қаншалықты қажет екендігі 
айғақталады.

Олай болса, Қазақстан тәуелсіз мемле-
кет ретінде өз елі үшін өз құндылықтарын өзі 
анықтауға құқылы, ол дегеніңіз демократиялық 
қоғам қалыптастыру жолында не, қашан, қалай 
және қандай тізбектілікте іске асырылуы керек 
деген мәселенің шешімін табуға келіп тіреледі. 
«Бірқатар елдердегі мемлекеттік басқару 
жүйесінің трансформациялануын талдау барлық 
мемлекеттер үшін бірдей табысты болатын 
жалпы реформалау жолдарының жоқ екендігін 
көрсетеді. Әрбір ел үшін оңтайлы болатын рефор-
малау үлгісі реформаға қарай жылжытатын се-
бептер мен күштерді егжей-тегжейлі анықтауды 
талап етеді» [3, 41 б.] деген көзқарасты талдап 
қарастырар болсақ, Қазақстан Республикасының 
жаңа даму сатысының жаңа деңгейіне сәйкес 
келетін құқықтық жүйенің қажет болуына 
орай Қазақстан Республикасында жүргізілген 
конституциялық реформаның негізгі кезеңі бо-
лып есептелетін 1995-1998 жылдар аралығында 
Қазақстанның қазіргі даму бағдарын құру 
процесі басталған реформаға кезек келген еді. 
Ол ең алдымен, қолданыстағы Конституцияның 
ережелерімен айқындалады. 

1995 жылғы Негізгі Заңды әзірлеуге 
1990 жылғы 25-қазандағы «Қазақ ССР-нің 
мемлекеттік егемендігі туралы Декларация», 
1991 жылғы 16-желтоқсандағы «Қазақстан 
Республикасының мемлекеттік тәуелсіздігі ту-
ралы» конституциялық заң, сондай-ақ 1993 
жылғы Қазақстан Республикасының Кон-
ституциясы сияқты заң актілері негіз болды. 
Жаңадан қабылданған Конституция туралы 
Қазақстан Республикасының Президенті Н. 
Назарбаевтың: «1995 жылы қабылданған Кон-
ституция Қазақстанда реформалар жүргізуге 
қуатты импульс берді» деген тұжырымы мем-
лекетте жаңа даму кезеңі басталғандығын 
жария етті [4, 91 б.]. Қазіргі кезде әлемнің 
мемлекеттік және аумақтық құрылым нысаны, 
саяси, экономикалық және мәдени жағынан 
әртүрлі 100-ден астам елінде өз Конституци-
ясы бар. Мемлекеттің негізін қалаушы заңы 
ретінде Конституцияның тарихы екі ғасырдың 
қойнауында жатыр. Алғашқы, ең көне, бірақ 
әлі күнге дейін қолданыста жүрген, біршама 
өзгерістерге ұшыраған (көбіне толықтырулар), 
бірақ мағынасы бұрынғы қалпында қалған 
Конституция, бұл 1787 жылы қабылданған 
АҚШ Конституциясы. Қолданыстағы көптеген 
Конституциялардың мағынасы ұқсас, деген-
мен олардың барлығының тиісті елдердің са-
яси, мәдени, діни, әлеуметтік, этникалық, та-
рихи және басқа да ерекшеліктеріне қарай, өз 
айырмашылықтары бар.

Қоғамда орын алған бір пікір ретінде біздің 
Негізгі Заң бірнеше рет өзгеріске ұшырады, ол 
дұрыс емес деген көзқарасты жоққа шығаруға 
болады. Бұл пікірді жақтаушылар АҚШ Кон-
ституциясын үлгі етіп алады (АҚШ Кон-
ституциясы бүгінгі күні әлемдегі ең көне 
қолданыстағы заң ретінде қалып келеді). 
Мұндай тұрақтылықты англосаксондық құқық 
жүйесінің ерекшеліктерімен түсіндіруге бо-
лады. Талдап айтар болсақ, бұл елде (АҚШ) 
Конституцияға енгізілетін өзгерістер оның 
мәтініне кіргізілмейді, ал оған қосымша ретінде 
белгілі бір нөмірлеу тәртібімен беріледі. Оның 
жекелеген штаттарында өз заңдары әрекет 
ететін болғандықтан, АҚШ Конституциясының 
тұрақтылығы сол арқылы қамтамасыз етіледі. 
Сондықтан, Конституция әрекет етуі үшін ол 
елдің шын мәніндегі жағдайын, халықтың 
құқықтық мәдениет деңгейі мен қоғамдық 
өмірдің көптеген факторларын ескеруі қажет. 
Мәселен, Қазақстан Республикасының Негізгі 
Заңы тәуелсіздік жылдарында бірнеше мәрте 
өзгеріске ұшырады. Осыдан 2 ғасырдай бұрын 
осы заманғы демократияның негізі қалана 
бастаған тұста, заңдар мен Конституцияға 

жиі өзгерістер енгізуді қолдамайтын Амери-
ка президенті, Тәуелсіздік Декларациясының 
авторы Т. Джефферсон «заңдар мен адам-
зат институттары адамзат ақыл-ойының озық 
жетістіктерімен қол ұстаса жүруі тиіс» деп 
жазған екен [5, 9 б.]. Осындай өзгерістердің не 
үшін туындайтындығы, оларды талдау жол-
дарын теоретик-конституционалист ғалым 
Ғ. Сапарғалиев өте әділ талдап өткен, оған 
қандай-да бір тұжырым алып-қосу артық болар 
еді. «Қоғамдық қатынас ылғи да қозғалыста, 
өзгерісте болады, сондықтан конституциялық 
нормаларды өзгерту қажеттігі де туындай-
ды. Мұндай процесс өтпелі үлгідегі қоғамға 
тән құбылыс. Нақ осындай қоғамда түбегейлі 
өзгерістер мейлінше тез және жиі жүреді. Бұл 
процестің Конституцияның жағдайына әсер 
етпеуі мүмкін емес. Осыны ескере отырып, 
өткеннен де сабақ алу керек. Конституцияның 
тұрақтылығын, оның беделінің жоғарылығын 
қамтамасыз ету үшін мұндай қажеттілік 
туған жағдайда Конституцияға өзгерістер мен 
толықтыруларды Конституцияға қосымша бо-
латындай етіп, жеке ерекше нормативтік акті 
ретінде ресімдеу керек. Мұндай көзқарастың 
бірқатар сәтті жақтары бар. Біріншіден, 
Қазақстан Республикасы Конституциясының 
құрылтайшылық сипаты сақталады. Шын 
мәнінде, Қазақстан Республикасының Консти-
туциясы, бірнеше ондаған, жүздеген жылдар-
дан бері өмір сүретін мемлекеттің қатардағы 
кезекті Конституциясы емес. Ол жаңа құрылым 
мен басқару нысандарымен, қоғамның 
экономикалық құрылысының жаңа негіздерімен 
мүлдем жаңа үлгідегі мемлекетті құрды. 1995 
жылғы Конституция Қазақстан мемлекетінің 
нақ қазіргі кезеңдегі қалыптасуы мен дамуының 
тарихи өзгерістері аясында туды. Сондықтан, 
ол өзіне айрықша мұқият қарауды, нақ осындай 
түрінде, қабылданған күйінде сақталуын та-
лап етеді. Конституцияға деген құрмет сезімін 
қалыптастыру, ұрпақтардың алдында оның 
беделін тұрақты көтеру үшін де маңызды» [6, 
31-32 б.].

Осылайша, 2007 жылғы конституциялық 
реформаның мазмұны жағынан ел өміріне елеулі 
өзгерістер алып келгендігін айтуға болады. 
Осы кезең аралығында кең көлемде жұмыстар 
жүргізілді, келешекте жасалатыны қаншама. 
Демек, ендігі жерде заңдарды ғана өзгертіп 
қоймай, халықтың саяси және құқықтық 
мәдениетін де көтеру беру керек. Республиканың 
тәуелсіздік алған жылдарында Елбасымыз                                                     
Н. Назарбаев көптеген саяси жетілдіруді жүзеге 
асырды, соның нәтижесінде мемлекеттілік 
негіздері қалыптастырылды, құқықтық мем-

лекет пен азаматтық қоғам құру үшін қажетті 
алғышарттар жасалды, сонымен бірге елдің 
болашақта даму бағыты айқындалды. Шетелдік 
сарапшылардың пікірі бойынша Республика-
ны әрі қарай демократияландыру бағдарламасы 
Қазақстандағы тежемелік және тепе-теңдік 
жүйесін айтарлықтай нық орнықтырады, әрі 
Қазақстан Республикасының Президенті Н. На-
зарбаев мемлекеттік басқарудың қазақстандық 
үлгісін жетілдіру үшін қуатты іргетас жасау-
да деп есептейді. Қабылданған іс-шараларды 
іске асыру бүкіл Қазақстан қоғамына игілік 
алып келетін жолмен демократияны дамытуға 
мүмкіндік береді. Академик С. Зиманов 1996 
жылдың өзінде: «Күшті мемлекет» және «күшті 
президенттік билік» деген ұғымдарды арала-
стырмау керек. Қазақстан ең болмағанда ішкі 
ұйымдастыруында күшті мемлекет болуы үшін 
ондаған жылдар керек, ал күшті президенттік 
билік бүгін керек деген әділ тұжырым жасаған 
еді [7, 225 б.]. 

Қазақ елі міне осылайша, біртіндеп 
эволюциялық даму жолымен демократиялы 
азаматтық қоғам қалыптастыру жолында келеді 
деп айта аламыз. Мемлекеттің осындай жол-
мен дамуының дұрыстығы жайлы қазақтың 
көрнекті ағартушыларының бірі, ойшыл-ре-
форматор А. Байтұрсынұлы өзінің саяси-
құқықтық тұжырымдамасында «өркениетті, 
демократиялық құқықтық мемлекет құруды 
эволюциялық дамудың нәтижесімен байланы-
стырып қарап, реформаларды іс жүзіне асыру 
арқылы прогреске жетуді» [8, 85 б.] көксеген 
екен. Бұл тұжырым тәуелсіз Қазақстан қоғамы 
үшін де өзектілігін жоймайды. Осындай 
көзқарасты нақтылап айтар болсақ, қатардағы 
заңдарға қарағанда Конституция құқықтық 
тұрақтылық сияқты артықшылықты қасиетке ие. 
Басқаша айтар болсақ, Конституцияда бекітілген 
конституциялық құрылымның негіздері ел 
дамуындағы ұзақ мерзімді қажеттіліктер мен 
тенденцияларды қамтитын болғандықтан, 
тұрақтылық пен өзгеріссіз жағдайда болуы тиіс. 
Дегенмен, дәстүрлі деп атауға болатын бұл фак-
тор біздің Конституциямыздың тұрақтылығын 
анықтаудағы жалғыз қасиет емес. Егер Негізгі 
заңда халықтың демократия мен еркіндікке 
қарай ұмтылысы тарихи және стратегиялық 
жағынан көрініс таппаса, халықтың мүддесін 
жүзеге асыруға кедергі келтірсе, онда мұндай 
Негізгі Заң ел үшін объективті бола алмайды. 
Біздің бұл көзқарасымыздың дұрыстығын про-
фессор С. Ударцевтың мына тұжырымдамасы 
да одан әрі нақтылай түседі: «Конституция, 
оны ақылмен қолдана білгенде - даму, өзгерту 
әлеуетін қоса алғанда үлкен әлеуетке ие... Оны 

қажеттіліксіз өзгертпеу керек, бірақ кей кезде ол 
керек те. Саяси реформалардың әрбір жаңа са-
тысы экономиканың, азаматтық қоғамның даму 
деңгейімен, халықтың саяси және құқықтық 
мәдениетімен тығыз байланысты болуы тиіс» 
[9]. 

Әрине, баршаға ортақ әділ де, ізгілікті заң 
үстемдік құратын демократиялық құқықтық 
мемлекет идеясы, қағидалары мен теориясы – сан 
ғасырлық өркениеттік даму барысының жемісі 
біздің қоғамымызға келіп жеткенінен бері көп 
уақыт өте қойған жоқ. Конституцияны қабылдау, 
реформалар жүргізумен конституциялық 
құқықтық мемлекетті құру процесі аяқталмайды, 
керісінше іс-жүзінде, жаңа қарқынмен бастала-
ды. Конституцияның ережелері заңдық күшіне 
енген соң, оған қарама-қайшы келетін барлық 
көріністер жойылуы тиіс. Конституция сол 
арқылы іс жүзінде әрекет етуші және үздіксіз, 
тұрақты жұмыс істеуші құжатқа айналады. 

Сондықтан, қолданыстағы Конституцияның 
нарықтық әлеуметтік-экономикалық реформа-
ларды жүргізуге іргетас болуымен қатар, қоғамды 
демократиялық саяси-құқықтық жетілдірудің 
қуатты қайнар көзі болғандығын атап өту қажет, 
сол арқылы құқықтық және эволюциялық режим 
аясында осы заманғы мемлекеттік-құқықтық 
құрылымның көптеген мәселелерін де шешуге 
қол жеткізілді. Қолданыстағы конституциялық 
жүйенің тиімді әрекет етіп жатқандығына ең 
алдымен саяси тұрақтылық пен Қазақстан 
қоғамындағы азаматтық келісімді айтуға бола-
ды. 

Дегенмен де, «Конституция негізінде туын-
дайтын қарым-қатынастар негізгі екі тенденци-
ямен сипатталады: бір жағынан, біз қоғамдық 
өмірдің көптеген салаларының либерализа-
циялануын байқаймыз, ол әлеуметтік қарама-
қайшылықтардың ушығуына алып келеді, 
екінші бір жағынан мемлекеттік биліктің қоғам 
мүддесінен әрі қарай оқшаулануы жүруде» деген 
А. Қараевтың сөзімін де келіспеуге болмайды 
[10, 98 б.]. Мемлекетте осындай жағдай туында-
мауы үшін Конституцияны әрі қарай жетілдіру 
қажеттілігі де орын алып келе жатыр, өйткені 
ол болып жатқан әлеуметтік-экономикалық 
трансформацияның ауқымы мен қарқынымен 
де, Конституцияның өзінің нормаларымен де 
айқындалып отыр. 

Сол себепті де, әлемдік өркениеттің ең 
жоғарғы жетістіктерінің бірі құқықтық мем-
лекет тұжырымдамасын қазіргі кезде бүкіл 
әлем мойындап отыр. Осы мәселеге қатысты, 
американдық құқықтанушы Лоуренс Фрид-
мэн: «Біз Конституцияның ықпалы туралы 
сөз еткенде, Конституцияның  бар-жоғы қағаз 

екендігі біздің есімізде тұруы керек. Оның 
сөздері мен сөйлемдерінде сиқыр жоқ. Аме-
рика Конституциясының өзі қуатты емес, ал 
конституциялық жүйесі қуатты. Бұл жүйе, 
біріншіден, қоғамның Конституцияға деген 
қатынасынан, ал екіншіден, Конституцияның 
айналасындағы тәртіп пен институттардың 
үлгісінен құралады» [11, 18 б.] деп айтқанындай, 
таяу болашақта Қазақстан мемлекеті де 
конституциялық жүйесін жаңа даму сатысы-
на көтеретіндігін және Қазақстан Республика-
сы Президентінің 2010 жылғы Жолдауында: 
«жаңа он жылдықта біз өзіміздің экономикалық 
жоспарларымыздың табыстарын дәйекті саяси 
жаңғырту арқылы бекемдеп, саяси жүйемізді 
жетілдіруді жалғастырамыз. Және мұнда 
құқықтық реформа маңызды рөл атқаратын 
болады» [12] деп айтылғанындай, бұл салада 
да үлкен өзгерістер мен жаңғырту процесінің 
одан әрі жалғаса беретіндігі, сөйтіп, Қазақстан 
Республикасының демократиялық, зайырлы, 
құқықтық және әлеуметтік мемлекет ретінде 

орнығуына қызмет ете беретіндігіне сеніммен 
қараймыз. 

Бұл сөзімізге ел Президентінің 2012 жылғы 
Қазақстан халқына Жолдауындағы Үкіметке 
2013 жылы берілген тапсырмалары негіз бола 
алады, атап айтқанда, «Қылмыстық және 
Қылмыстық-іс жүргізу заңнамаларын реформа-
лауды бастау керек. Ілгері ізгілендіруге, оның 
ішінде, экономикалық құқық бұзушылықты 
қылмыссыздандыруға маңыз беру керек, Парла-
ментке 4 жаңа кодексті: Қылмыстық-іс жүргізу, 
Қылмыстық, Қылмыстық-орындаушылық және 
Әкімшілік құқық-бұзушылық туралы кодексті 
әзірлеп, енгізу керек. Бұл өзекті заң актілерінің 
қабылдануы қылмыстық сот ісін жүргізуді және, 
ең алдымен, қылмысқа қарсы мемлекеттің күрес 
саясатын тұжырымдық тұрғыдан жаңғыртады, 
біздің құқықтарымызды қазіргі сын-қатерлерге 
өз дәрежесінде әрекет жасайтындай деңгейге 
көтереді» [2] - деген тұжырымдамалық ой-
лары мемлекет дамуына кезекті тың серпіліс 
беретіндігі сөзсіз деп қараймыз.

Мақалада Қазақстан Республикасы Конституциясының конституциялық құрылыстың 
тұрақтылығына, қоғамды демокартиялық дамыту мен реформалау бағытына негіз болатындығы 
талқыға түсіп, қарастырылған. 

Түйін сөздер: адам құқықтары, азаматтық қоғам, конституциялық құрылыс, конституциялық 
реформа, құқықтық жүйені жаңғырту.

В статье автор рассматривает Конституцию Республики Казахстан как основу стабильности 
конституционного строя и демократического вектора развития и реформирования общества.

Ключевые слова: права человека, гражданское общество, конституционный строй, 
конституционная реформа, модернизация правовой системы.

The author of the article views the Constitution of the Republic of Kazakhstan as the corner stone of 
stability of the constitutional system and democratic vector of society development and reforming.

Keywords: Human rights, civil society, constitutional system, constitutional reform, legal system 
modification

